
RAQAMLI TEXNOLOGIYALAR YORDAMIDA 
KITOBXONLIK MADANIYATINI 
TAKOMILLASHTIRISHNING NAZARIY  
ASOSLARI
Burxanov Bahodir Baxtiyorxodjaevich
O‘zbekiston Respublikasi 
IIV MOMB MTO‘M katta mutaxassis-metodisti, 
Nizomiy nomidagi TDPU mustaqil tadqiqotchisi
e-mail: bahodir.burxanov@gmail.com

Annotatsiya: Maqolada ilk elektron kitoblarning kashf etilishi, ularning rivojlanish tarixi, elektron kitoblarning raqamli 
kutubxonalar va axborot-kutubxona faoliyatining taraqqiy etishiga, shuningdek, kitobxonlik madaniyatining yuksalishiga 
ko‘rsatgan ta’siri haqida ma’lumotlar berilgan.

Kalit soʻzlar: raqamli kutubxona, elektron kitob, raqamli qurilma, kitob mutolaasi, axborot-kutubxona faoliyati, elektron 
nashr, kitobxonlik madaniyati, texnologik innovatsiyalar.
Abstract: The article provides information about the discovery of the first e-books, the history of their development, the 
progress of digital libraries and information and library activities, the impact they have shown on the rise of reading culture.

Key words: digital library, e-book, digital device, book reading, library and information activity, electronic publication, 

Аннотация: В статье представлены сведения об изобретении первых электронных книг, истории их развития, 
а также о влиянии электронных книг на эволюцию цифровых библиотек и библиотечно-информационной 
деятельности, а также на повышение культуры чтения.

Ключевые слова: цифровая библиотека, электронная книга, цифровое устройство, чтение книг, библиотечно-
информационная деятельность, электронное издание, культура чтения, технологические инновации.

K I R I S H
Hozirgi zamonda raqamli texnologiyalar har bir sohaga o‘z ta’sirini ko‘rsatib, aql bovar qilmaydigan 

o‘zgarish va yangiliklarni inson hayotiga olib kirmoqda. Dunyoning rivojlangan mamlakatlarida davlat va jamiyat 
boshqaruvi, iqtisodiyot, sanoat, ijtimoiy himoya, ta’lim, tibbiyot, qishloq xo‘jaligi, mudofaa, turizm va boshqa 
sohalarda zamonaviy axborot texnologiyalari imkoniyatlaridan keng foydalanish odatiy holga aylangan.

O‘zbekiston Respublikasi Prezidenti Sh. M. Mirziyoyev: “Taraqqiyotga erishish uchun raqamli bilimlar va 
zamonaviy axborot texnologiyalarini egallashimiz zarur va shart. Bu bizga yuksalishning eng qisqa yo‘lidan 
borish imkoniyatini beradi. Zero, bugun dunyoda barcha sohalarga axborot texnologiyalari chuqur kirib 
bormoqda...”, deb ta’kidlagan edilar [1].

O‘zbekistonda “Raqamli O‘zbekiston–2030” rivojlanish strategiyasi ishlab chiqilgan. Strategiyaning 
maqsadi – raqamli texnologiyalar sohasida milliy ilmiy-tadqiqot va rivojlantirish faoliyatlarini tizimli tarzda yo‘lga 
qo‘yish hamda ta’limni samarali isloh etishdan iborat.

M A V Z U G A  O I D  A D A B I Y O T L A R  S H A R H I
“Raqamli” atamasi birinchi marta 1956-yilda Dortmund konferensiyasida Jon Makkarti va uning hamkasblari 

Marvin Li Minskiy, Nataniel Rochester, Klod Shennonlar tomonidan taklif etilgan. Atama muallifi sifatida Jon 
Makkarti e’tirof etilgan [2].

Har qanday raqamli texnologiyalarga asoslangan dasturiy mahsulotni ishlab chiqishda faqat axborot-
kommunikatsiya texnologiyalari yoki dasturlash mutaxassislari ishtiroki yetarli emas. Dasturiy mahsulot qaysi 
sohaga tegishli bo‘lsa, o‘sha soha mutaxassislari jalb qilinishi zarur.

U. Qodirov: “Raqamli texnologiyalar faqat kompyuter texnologiyalari bilan bog‘liq degan xulosaga olib 
kelmasligi kerak. Aksincha, bu – raqamli tibbiyot, muhandislik va sanoat sohalaridan tortib psixologiyaga qadar 

ko‘plab fanlarga bevosita bog‘liq bo‘lgan hamda ularning barchasi ehtiyojlariga mos tuzilgan sohadan dalolat 
beradi”, deya ta’kidlaydi [3].

Aynan kitob mutolaasi madaniyatini yuksaltirishda ham raqamli texnologiyalar imkoniyatlaridan foydalanish 
ta’lim-tarbiya samaradorligini yanada oshirishi mumkin.

T A D Q I Q O T  M E T O D O L O G I YA S I
Ushbu tadqiqotda ilmiy maqolalar, statistika ma’lumotlari, raqamli platformalar faoliyati bo‘yicha ochiq 

manbalar va soha mutaxassislari fikrlari asos sifatida olindi. Olingan ma’lumotlar kontent tahlili, taqqoslama 
tahlil hamda sifat va miqdoriy baholash usullari orqali tahlil qilindi.

T A H L I L  V A  N A T I J A L A R
Bugungi kunda kitobxonlik madaniyatini yuksaltirish uchun istiqbolli dasturlar va loyihalarni yaratish – 

masalan, raqamli texnologiyalarga asoslangan kitobxonlik bo‘yicha veb-saytlar, mobil ilovalar, sun’iy intellekt 
kutubxonalarini ishlab chiqish – davr talabi hisoblanadi.

Yosh avlodni kitoblar orqali tarbiyalash va ularni mutolaaga jalb qilish har doim dolzarb masala bo‘lib 
kelgan. Mamlakatimizda raqamli texnologiyalar yordamida kitobxonlik madaniyatini yuksaltirish, kutubxonalar 
faoliyatini raqamlashtirish borasida M. A. Raxmatullaev, U. F. Karimov, A. Sh. Muhamadiev, S. S. Qosimov, B. 
I. Ganieva va boshqa bir qator olimlar tomonidan ilmiy tadqiqotlar olib borilgan.

Xorijiy olimlardan Aalberg Trond, J. Waters, Uilyam Arms, Roy Tennant, Ya. L. Shrayberg kabilar o‘z 
tadqiqotlarida “raqamli kutubxona”, “elektron kutubxona”, “virtual kutubxona” kabi tushunchalarga turlicha ta’rif 
bergan.

Raqamli kutubxonalar shakllanishining asosi bo‘lgan elektron kitoblarning yaratilishi va ularning asoschilari 
haqida ayrim ma’lumotlar quyidagicha: har qanday raqamli kutubxona, avvalo, elektron kitoblar jamlanmasidan 
tashkil topadi.

Ko‘plab xorijiy manbalarda elektron kitoblarning ilk namunalarini yaratish g‘oyasi amerikalik yozuvchi va 
impresario [4] faoliyati bilan shug‘ullangan Bob Braun tomonidan ilgari surilgan [5]. Uning 1930-yilda yozilgan 
The Readers nomli kitobida elektron kitoblarga oid ilk g‘oyalar keltirilgan.

Bob Braun tomonidan ilgari surilgan bu g‘oyalar oradan 40 yil o‘tib, real shaklga keldi.
1971-yilda Maykl Stern Xart tomonidan amalga oshirilgan “Guttenberg” loyihasi [6] doirasida AQSHning 

Mustaqillik to‘g‘risidagi deklaratsiyasi elektron shaklga o‘tkazilgan. Bu holat dunyodagi ilk elektron kitob sifatida 
e’tirof etiladi. Biroq Xart kashfiyotidan oldin ham bir qator izlanishlar mavjud bo‘lgan.

Xususan, 1945-yilda Vannevar Bush “Memex” nomli gipotetik qurilmani taqdim etgan. Ushbu qurilma 
yozuv stoli ustiga o‘rnatilgan bo‘lib, inson tomonidan yaratilgan yozma manbalarni saqlash imkoniyatiga ega 
edi. Biroq bu loyiha keng ommalashmagan. Shunga qaramay, undagi varaqlash, izoh yozish va havolalar 
kiritish funksiyalari keyinchalik elektron o‘quv qurilmalarida joriy etilgan [7].

1949-yilda Ispaniyada ispan tili o‘qituvchisi Anxela Ruis Robles “Mexanik ensiklopediya” nomli o‘quv 
qurilmasini ixtiro qilgan. Qurilmada u gipermatnning dastlabki ko‘rinishini qo‘llagan va tasvirni kattalashtirib 
ko‘rish imkoniyati ham mavjud bo‘lgan. Bu qurilma kelajakda talabalar uchun qog‘oz darsliklarni almashtirishi 
mumkinligi bashorat qilingan. Afsuski, moliyaviy imkoniyatlar yetishmagani sababli loyiha to‘xtab qolgan [8].

1985-yilda “Voyager” kompaniyasi tomonidan CD-ROM disklarga elektron kitoblar yuklash bo‘yicha 
tajribalar boshlangan. Natijada 1993-yilda Maykl Kraytonning Yura davri dunyosi nomli asarining 50 ta nusxasi 
elektron shaklda diskka yozilgan. Bu disklarga yozilgan kitoblar ilk ko‘chma raqamli kitoblar sifatida tilga olinadi 
[5].

1990-yilda Djon Galuskza PC-book (Serendipity Systems) qurilmasi uchun elektron kitoblarni sahifalab 
ko‘rsata oladigan va xatcho‘plarni belgilash imkonini beradigan dasturiy ta’minot yaratgan [9].

1993-yilda “BiblioBytes” kompaniyasi birinchi bo‘lib internet tarmog‘ida elektron kitoblar savdosini amalga 
oshirish uchun yaratilgan veb-saytni ishga tushirdi. Shuningdek, ushbu kompaniya internet tarmog‘ida savdo 
tizimini yo‘lga qo‘ygan ilk kompaniya sifatida ham e’tirof etiladi [10]. Aynan shu yili “Apple Newton” kompaniyasi 
dunyoda birinchi bo‘lib elektron kitoblarni mutolaa qilish mumkin bo‘lgan “Newton” (shaxsiy raqamli yordamchi) 
qurilmasini yaratdi [8].

1994-yili rossiyalik dasturchi Maksim Yevgenevich Moshkov tomonidan “Lib.ru” internet elektron kutubxonasi 
ishlab chiqildi. 2006-yilga kelib ushbu kutubxonada 30 mingta raqamli kitob to‘plandi [13].

1998-yilda ro‘y bergan to‘rtta muhim hodisa elektron kitoblarning dunyo bo‘ylab keng tarqalishiga ta’sir 
ko‘rsatdi:

Elektron kitoblarni o‘qish uchun “Rocket eBook” va “SoftBook” maxsus qurilmalari ishlab chiqildi.
Tayyorlangan elektron kitoblarga ilk bor ISBN raqamlari berildi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, aprel.  № 4-son.

https://yashil-iqtisodiyot-taraqqiyot.uz2282

AQSH kutubxonalarining veb-saytlari orqali keng ommaga elektron kitoblar bepul yetkazib berila boshlandi.
Larry Page va Sergey Brin tomonidan “Google” kompaniyasiga asos solindi [5].
Shu yili “NetLibrary” kompaniyasi kutubxonalarga elektron kitoblarni tayyorlash va yetkazib berish xizmatini 

taklif qila boshladi [12]. “NuroMedia” kompaniyasi esa elektron kitoblarni o‘qish uchun ilk portativ “Rocket” 
qurilmasini ishlab chiqdi [13]. Shuningdek, “SoftBook” nomli dasturiy ilova yaratilgan bo‘lib, u charmdan 
tayyorlangan qoplama va telefon katalogi bo‘yicha buyurtma berish funksiyasiga ega edi [14]. “Rocket” 
qurilmasi kitob o‘lchamiga ega bo‘lib, foydalanuvchi uni o‘zi bilan olib yurishi mumkin edi. Unga 10 tagacha 
roman yuklash mumkin bo‘lgan, elektr quvvati esa 33 soatgacha yetgan [8].

1999-yilda “Simon & Schuster iBooks” nashriyoti tashkil etildi va birinchi bo‘lib kitoblarni bosma va elektron 
shaklda tayyorlashga ixtisoslashgan nashriyotga aylandi. 2001-yilga kelib, deyarli barcha yirik nashriyotlar 
elektron kitoblar ishlab chiqarishni boshladi [15].

2000-yilda raqamli texnologiyalar bozorida shaxsiy kompyuterlar uchun “Microsoft Reader” dasturiy 
ta’minoti sotuvga chiqarildi [8]. Ushbu dasturda yorug‘likni sozlash, lug‘atdan foydalanish, masshtabni 
o‘zgartirish, annotatsiya kiritish kabi funksiyalar mavjud bo‘lib, kitobxonlarga qulayliklar yaratdi. Shu yili Stiven 
King tomonidan yozilgan Riding the Bullet asarining elektron nusxasi “Glassbook” elektron kutubxona veb-sayti 
orqali 24 soat ichida 400 ming marta sotildi [16]. “Gemstar” kompaniyasi esa elektron kitoblarni o‘qish uchun 
yangi RCA, REB 1100 va REB 1200 portativ qurilmalarini ishlab chiqardi [17].

2002-yilda elektron kitoblarni o‘qishda yanada qulayliklar yaratildi. “Palm Treo” nomli ixcham cho‘ntak 
smartfonlari raqamli texnologiyalar bozorida paydo bo‘ldi. Ushbu qurilmalar orqali kontentni havo orqali yuklab 
olish va shaxsiy kompyuter bilan sinxronlashtirish mumkin bo‘ldi. Shu yili “Microsoft” kompaniyasi “MS Reader” 
dasturiy ta’minoti asosida elektron kitoblarni portret rejimida o‘qishga mo‘ljallangan planshetlarni ishlab chiqara 
boshladi [8].

2004-yilda Yaponiyada “Sony Librie Reader” nomli elektron kitob o‘quv qurilmasi ishlab chiqarildi. 2004–
2006-yillar oralig‘ida Sony reader qurilmasining birinchi va ikkinchi avlodlari ishlab chiqarildi. Qurilmalarda 
turli o‘lchamdagi shriftlar, 64 MBgacha bo‘lgan ichki xotira, xotira kartalari va USB orqali ma’lumot uzatish 
imkoniyatlari mavjud edi [8].

2007-yilda “Amazon” kompaniyasi birinchi “Kindle eBook Reader” [18] qurilmasini, “Apple” esa “iPod 
Touch/iPhone” qurilmalarini ishlab chiqardi [19]. “Kindle” qurilmasida simsiz ma’lumot yuklash, internetga 
kirish, eslatma kiritish imkonini beruvchi QWERTY klaviaturasi mavjud edi. Bu qurilma bugungi kunga qadar 
eng ommabop elektron kitob o‘quv qurilmasi hisoblanadi. Keyingi yillarda quyidagi takomillashtirilgan modellar 
ishlab chiqildi:

– Kindle Fire (2011): to‘liq rangli 7 dyuymli ekran, Wi-Fi, 8 GB ichki xotira va tezkor xotira kartasi bilan;
– Kindle Voyage (2014 Premium Ereader): varaqlash funksiyasi;
– Kindle Oasis (2016): oldingi modellarning barcha funksiyalarini o‘zida jamlagan, ammo yanada yupqaroq 

va engilroq dizaynga ega bo‘lgan.
2009-yilda “Barnes & Noble” kompaniyasi “Nook” elektron kitob qurilmasini taqdim etdi. Shu yili “Sony” 

kompaniyasi “Overdrive” raqamli tarmog‘i orqali kutubxonalar bilan hamkorlikni yo‘lga qo‘ydi. Bu orqali 
kitobxonlar o‘z hududlarida joylashgan kutubxonalardan elektron kitoblarni erkin va tez yuklab olish imkoniyatiga 
ega bo‘ldilar [5].

2010-yil elektron kitoblarning mashhurligi keskin oshgan yil sifatida e’tirof etiladi. Bunga sabab, “Apple” 
kompaniyasi “iBooks” bilan hamkorlikda “iPad” qurilmasini ishlab chiqdi. “iBookstore” onlayn do‘koni orqali bir 
oy ichida 500 mingdan ortiq elektron kitoblar sotildi. Shu yili “Google” ham elektron kitoblar do‘konini ishga 
tushirdi [5].

Elektron kitoblarning ixtiro etilishi, ularni mutolaa etish uchun ishlab chiqilgan qurilmalar va dasturiy 
ta’minotlarning takomillashuvi raqamli kutubxonalar shakllanishiga turtki bo‘ldi.

Turli soha vakillari tomonidan raqamli kutubxonalar turlicha tasavvur qilinadi. Bugungi kunda raqamli 
kutubxonalar haqidagi turli xil tavsiflar mavjud. Raqamli kutubxonalar federatsiyasi (Digital Library Federation 
– DLF) bu tushunchaga quyidagi ta’rifni beradi: “Raqamli kutubxonalar – resurslarni taqdim etuvchi, intellektual 
mulkka egalikni ta’minlovchi, raqamli kolleksiyalarni tashkil etish, yaratish, uzoq muddat davomida saqlash va 
yetkazib berishni ta’minlovchi strukturadir” [20].

Uilyam Arms o‘zining “Raqamli kutubxona” nomli monografiyasida quyidagicha ta’rif beradi: “Raqamli 
kutubxona – bu boshqariladigan axborot to‘plami, unga tegishli xizmatlar va raqamli formatda saqlanadigan 
axborotlarni tarmoq orqali taqdim etadi” [21].

Roy Tennant esa “raqamli kutubxona” tushunchasini quyidagicha izohlaydi: “Raqamli kutubxona – bu 
raqamli mahsulotlar va xizmatlardan tashkil topgan, ushbu mahsulotlar saqlanadigan, qayta ishlanadigan va 
raqamli tarmoqlar orqali uzatiladigan kutubxona bo‘lib, kompyuter tarmoqlari orqali raqamli xizmatlarni raqamli 
ko‘rinishda taqdim etadi” [22].

Raqamli kutubxonalar g‘oyasi yangilik bo‘lmagan bo‘lsa-da, 1990-yilgacha ular amalda mavjud emas edi. Ilk 
raqamli kutubxonalar AQSHda tashkil etilgan bo‘lib, ularga “Aleksandriya” va “Initsiativa” raqamli kutubxonalari 
misol bo‘la oladi. Tez orada raqamli kutubxonalarni yaratish bo‘yicha g‘oyalar madaniy qadriyatlarni saqlash va 
yetkazishning yangi, samaraliroq shakli sifatida Yevropaga tarqala boshladi [20].

Yevropada ilk raqamli kutubxonalarni yaratish bo‘yicha bir qator loyihalar amalga oshirildi. Jumladan:
e-Lib (The Electronic Libraries Programme) [23] – Elektron kutubxonalar dasturi bo‘lib, oliy ta’limni 

rivojlantirish va raqamli kutubxonalar modelini shakllantirishda muhim rol o‘ynadi. Loyihaning asosiy maqsadi 
gibrid kutubxonalar orqali kengaytirilgan qidiruv tizimlarini joriy qilish, raqamli resurslarni saqlash va ulardan 
samarali foydalanishni ta’minlashdan iborat edi.

Gallica (Fransiya) [24] – Fransiya milliy kutubxonasi tomonidan De l’Homme muzeyi va Pera Loti uyi 
bilan hamkorlikda yaratilgan internet-server bo‘lib, onlayn qidiruv tizimini sinovdan o‘tkazish maqsadida tashkil 
etilgan.

Global-Info: German Digital Libraries Program (Germaniya) [25] – Nemis raqamli kutubxonalarni yaratish 
dasturi bo‘lib, 1996–2000-yillarga mo‘ljallangan axborot infrastrukturasiga kiritilgan.

BIBSYS raqamli kutubxonasi (Norvegiya) [26] – Ushbu loyiha 1998-yildan 3 yil davom etgan bo‘lib, 
Norvegiya milliy raqamli kutubxonasini barpo etishga qaratilgan. Loyiha doirasida oliy ta’lim foydalanuvchilarini 
yangi va mavjud xizmatlar bilan ta’minlash, axborot resurslarini integratsiyalash orqali keng ommaga yetkazish 
maqsadi qo‘yilgan.

IRBIS – Rossiyaning integratsiyalashgan axborot-kutubxona tizimi bo‘lib, an’anaviy kutubxona faoliyatini 
avtomatlashtirish orqali o‘rta va kichik kutubxonalarda adabiyotlardan foydalanish va ularni tarqatish 
samaradorligini oshirishga qaratilgan [27].

O‘zbekistonda esa 1990-yillarning oxiridan boshlab kutubxonalar faoliyatida Rossiyada ishlab chiqilgan 
IRBIS tizimi “AKAT” (Avtomatlashtirilgan kutubxona axborot tizimi) dasturiy ta’minoti sifatida tatbiq etila boshlandi. 
Ushbu integratsiyalashgan tizim ko‘plab AKM (Avtomatlashtirilgan kutubxona markazi), ARM (Axborot resurs 
markazi) va boshqa yirik kutubxonalarda keng qo‘llanildi [28].

IRBIS tizimi O‘zbekistonda kutubxonachilik sohasining rivojlanishiga sezilarli ta’sir ko‘rsatdi. Mamlakat 
kutubxonachilari ushbu tizim orqali kutubxona jarayonlarini avtomatlashtirish, xalqaro talablar asosida elektron 
bibliografik resurslar yaratish texnologiyalarini o‘zlashtirdilar [29].

O‘zbekistonda yaratilgan dastlabki “Namunaviy avtomatlashtirilgan kutubxona” (O‘zbekiston Respublikasi 
Fanlar akademiyasining Asosiy kutubxonasi huzurida) aynan IRBIS tizimi asosida tashkil etilgan. Bundan 
tashqari, respublikadagi bir qator yirik kutubxonalarda elektron kutubxona bazasi ham ushbu tizim asosida 
shakllantirilgan [29].

O‘zbekiston Respublikasi Fanlar akademiyasining Asosiy kutubxonasi 1994-yildan boshlab yangi 
texnologiyalar bilan jihozlandi: mahalliy kompyuter tarmog‘i o‘rnatildi; 1995-yildan boshlab yangi olingan 
adabiyotlarning elektron katalogi shakllana boshladi; 1998-yilda “IRBIS” avtomatlashtirilgan kutubxona dasturi 
joriy etildi; 2000-yilda esa Avtomatlashtirilgan kutubxona modeli va o‘quv markazi ishga tushdi [30].

Dastlabki “Elektron katalog” 1999-yilda Toshkent axborot texnologiyalari universitetida TASIS dasturi 
doirasida IRBIS tizimidan foydalangan holda shakllantirildi. Aynan shu davrda mamlakatimizdagi 10 ta 
kutubxona ham mazkur tizim asosida o‘z elektron kataloglarini yaratishga kirishdi. Elektron kataloglashtirish 
bilan birga, milliy avtomatlashtirilgan kutubxona-axborot tizimini yaratish bo‘yicha dastlabki urinishlar amalga 
oshirildi [29].

Masalan, O‘zbekiston Milliy universitetida, ATM “INFO-FAN”da, Toshkent axborot texnologiyalari 
universitetida, Abdulla Qodiriy nomidagi Toshkent davlat madaniyat institutida, Alisher Navoiy nomidagi 
O‘zbekiston Milliy kutubxonasida, Toshkent viloyatidagi “Turon” kutubxonasida va boshqa bir qator tashkilotlarda 
avtomatlashtirilgan kutubxona-axborot tizimini yaratishga kirishilgan [29].

2006-yilda ZiyoNET tarmog‘i Resurs markazi portalining birinchi talqini ishlab chiqildi va www.ziyonet.uz 
manzili orqali ishga tushirildi. Ushbu portal O‘zbekiston Respublikasi Prezidentining 2005-yil 28-sentabrdagi 
“O‘zbekiston Respublikasining jamoat ta’lim axborot tarmog‘ini tashkil etish to‘g‘risida”gi PQ–191-sonli qaroriga 
muvofiq tashkil etilgan [31].

“ZiyoNET” jamoat ta’lim axborot tarmog‘ini yaratishdan asosiy maqsad – ta’lim oluvchilar uchun ta’lim olish 
jarayonida keng ko‘lamli axborot-kommunikatsiya xizmatlarini joriy etishdan iborat bo‘lgan.

2007-yili Alisher Navoiy nomidagi O‘zbekiston Milliy kutubxonasi tomonidan “Axborot, kutubxonachilik va 
nashriyot ishiga oid standartlar tizimi” (SIBID)ni O‘zbekiston kutubxonachilik ishiga tatbiq etish tashabbusi ilgari 
surildi. Ushbu tashabbusni “Aloqa va axborotlashtirish agentligi” qo‘llab-quvvatladi va Respublika Axborot-
kutubxona markazining sa’y-harakati bilan kutubxonachilik sohasiga oid standartlar tizimining birinchi talqini 
ishlab chiqildi. Bu esa nazariy jihatdan kutubxona jarayonlarini avtomatlashtirish imkonini beruvchi dasturiy 
vositalarni yaratish uchun asos bo‘ldi [29].

2017-yilda Toshkent axborot texnologiyalari universitetining bir guruh professor-o‘qituvchilari va doktorantlari 
tomonidan axborot-kutubxona muassasalarining avtomatlashtirilgan tizimining yangi versiyasi – “ARMAT++” 
ishlab chiqildi. Mazkur tizim “Ta’limda elektron ta’limni joriy etish markazi” serveriga joylashtirilib, respublikadagi 
oliy o‘quv yurtlarining axborot-resurs markazlaridan kirish imkoniyati yaratildi [32].

O‘zbekiston Respublikasi Prezidentining 2021-yil 24-dekabrdagi “Davlat oliy ta’lim muassasalarining 
akademik va tashkiliy-boshqaruv mustaqilligini ta’minlash bo‘yicha qo‘shimcha chora-tadbirlar to‘g‘risida”gi 
PQ–60-son1li qaroriga muvofiq, Oliy ta’lim, fan va innovatsiyalar vazirligi huzurida “Elektron kutubxona” 
(Unilibrary.uz) platformasi faoliyati yo‘lga qo‘yildi. Ushbu platforma oliy ta’lim tizimidagi raqamlashtirish 
jarayonining ajralmas bo‘lagi sifatida respublikadagi barcha talabalar, professor-o‘qituvchilar, xodimlar hamda 
keng jamoatchilik uchun zamonaviy va sifatli kutubxona xizmatidan bepul foydalanish imkonini yaratdi [33].

Shuningdek, O‘zbekiston Respublikasi Prezidentining 2023-yil 28-noyabrdagi ““Yoshlar uchun ming kitob” 
loyihasini amalga oshirish chora-tadbirlari to‘g‘risida”gi PQ-380-son2 qaroriga muvofiq, Yoshlar ishlari agentligi 
va Xalq banki hamkorligida “Mutolaa” – kitoblarning elektron, audio hamda video formatdagi tizimli platformasi 
yaratildi. Ushbu platforma o‘zbek tilidagi 1000 dan ortiq o‘zbek va xorijiy kitoblarni o‘z ichiga olgan bo‘lib, 
ularning yarmidan ko‘pi audio versiyasiga ega. Matnlar professional dublyaj aktyorlari tomonidan o‘qilgan. 
Bugungi kunga kelib ushbu ilova foydalanuvchilarining soni 500 mingdan oshgan.

X U L O S A  V A  T A K L I F L A R
Xulosa o‘rnida aytish mumkinki, yuqorida bayon etilgan elektron kitoblarning yaratilishi va ularni mutolaa 

qilish uchun ishlab chiqilgan raqamli qurilmalar takomillashuvi raqamli kutubxonalar va axborot-kutubxona 
faoliyatining rivojlanishiga kuchli turtki bo‘ldi. Bu esa, aholining, ayniqsa yoshlarning kitobga bo‘lgan qiziqishini 
oshirib, mutolaa madaniyatining yuksalishiga keng imkoniyatlar ochib berdi.

